
13. januar 2016  UPA2016/39 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Aatsitassanut inatsimmiittup § 45c -p allannguutissaatut inatsimmik siunnersuum-

mik kingusinnerpaamik UPA 2017 sioqqullugu saqqummeeqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

Taamaalilluni aligoqqiit (diamant), aligut aappalaartut (rubin), safir, smaragd, 

chrysoberyl, kiisalu opal-it §§ 45-miit 45a-mut malittarisassat malillugit 

katersorneqarsinnaalersillugit.  

(Inatsisartunut ilaasortaq Peter Olsen, Inuit Ataqatigiit) 

 

 

Tunngavilersuut: 

Pissuussutit uumaatsut atorneqarneri oqaluttuarisaanitsinni, uagullu kalaallit kulturitsinni 

annertunerusumik pingaaruteqarsimanngillat. Taamaattorli annertusiartortumik ilimasaqaleri-

artuaarnitsinni ukioq 2009-mi inatsisiliorsimanerput naapertorlugu ataavartumik 

pitsanngorsaajuarnissarput naatsorsuutigisariaqarparput. 

 

Ujaqqat erlinnartut – aligooqqiit (diamant-it), aligut aappalaartut (rubin-it), smaragd-it safir-it 

ujaqqallu immikkoortut allat pinnersaasiugassanngorlugit suliarisassat inatsisiliornitsinni 

immikkut pisariaqarpavut. Tamatumanimi pineqarput nunatsinni najugaqarfigisatsinni 

iluatinnarnerpaatut pigisavut. Ujaqqat pineqartut silineqareerlutik, taamatullu nalingi 

annertusarneqareerlutik avammut tuniniagassanngortinneqarsinnaapput. 

 

Inatsit ullumikkut atuuttoq tassuunatigut amigaateqarpoq. Ima paasineqariaannaavoq 

aatsitassanik atuinermi soqutiginnittut avataaneersut nunatsinni najugaqavissunut 

naleqqiullugit salliutinneqartut. Ujaqqat nalillit eqqartorneqaleraangata, uagullu nunatsinni 

inatsisiliorsimanerput nunani allani inatsisilianut assersuukkutsigu, maani nunatsinni 

innuttaaqativut qanoq annertunerusumik salliutittariaqarneri takusinnaavarput.  

 

Matumani aalajangiiffissatut siunnersuummi siunertaasoq tassaavoq § 45 c-p maannakkut 

atuuttup allanngortinnissaa. 

Inatsimmi pineqartumi maannakkut atuuttumi § 45 c ima oqaasertaqarpoq: 

 

 “§ 45 c.  §§ 45-45 a naapertorlugit aatsitassanik katersugaqarsinnaanermut piiaasinnaaner-

mullu ilaanngillat diamant-it, safir-it, rubin-it, smaragd-it, chrysoberyl-it, opal-i aamma 

aatsitassat radioaktiv-iusut.” 

 

Matumani aalajangiiffigisassatut siunnersuut akuerineqassappat nunatsinni najugaqavissut 

diamant-inik, rubin-inik, safir-inik, smaragd-inik, chysoberyl-inik opal-inillu katersuisin-

naanerminnut akuerineqassasut neriuutigaara. Uagut nunatsinni najugaqavissut 

avatangiisitsinni angalaartarnitsinni ujaqqanik erlinnartunik katersuisinnaannginnerput 

eqqortuunngitsutut oqaatigisariaqarpoq. 

Pisortanut aningaasatigut allaffissornikkullu kingunerisassat                        

Siunnersuutigineqartup suliarinissaanut AC najoqqutaralugu ukiup affaanik qaangiinissaq 

naatsorsuutigineqanngilaq. Ilanngullugu aatsitassanik erlinnartunik katersuisinnaanermut 

periarfissat annertusineri nunatta karsianut killilimmik sunniuteqarnissaat killeqassasut 

naatsorsuutigineqarpoq. Maannakkut § 45 a-mi nalinginut aalajangigaq 100.000 kr.-iusoq 

matumani siunnersuuteqarnikkut kalluarneqartussaanngilaq. 

 

 

Namminersorluni inuussutissarsiuteqarnermut aningaasatigut allaffissornikkullu 

kingunerisassat 

Matumani siunnersuutigineqartup suliareqqinneqarnerani allannguutissatullu siunnersuutigine-

qartup aalajangiiffigineqarnerani namminersorluni inuussutissarsiuteqarnermut aningaasatigut 

allaffissornikkulluunniit kinguneqarnissaa naatsorsuutigineqanngilaq.  

 

§ 16 najoqqutaralugu sumiiffinni kisermaassilluni aatsitassanik misissuinissanut piiaanissanullu 

akuersissutit, aatsitassarsiornernullu annertuunut annikitsunullu akuersissutit, taamatullu § 33 

najoqqutaralugu kisermaassilluni annikitsumik aatsitassanik misissuinissanut imaluunniit 

piiaanissanut sumiiffinni aalajangersimasuni ingerlanneqarsinnaasutut akuersissutigine-

qarsimasut matumani siunnersuuteqarnikkut attorneqartussaanngillat.  

 

Innuttaasunut aningaasatigut allaffissornikkullu kingunerisassat 

Inatsimmut allannguutissap suliassartai innuttaasunut aningaasaqarnikkut allaffissornikkullu 

kinguneqarnissaat naatsorsuutigineqanngilaq. Taamaattorli allannguutissatut siunnersuu-

tigineqartup akuerineqarneratigut innuttaasut pisinnaatitaaffimmikkut annertunerusumik 

pitsaanerusumillu periarfissinneqarnermikkut kiffaanngissuseqalissapput.   


